
Dendariek bat egin dute Nafarroako Gobernuak genero indarkeriaren kontra antolatutako kanpainarekin 
Nafarroako toki erakunde eta kirol talde nagusiek ere parte hartuko dute, beste behin, ekimen horretan
2009ko azaroak 18, asteazkena.  Azaroaren 25a emakumeekiko indarkeriaren kontrako nazioarteko eguna da. Horregatik, urtero bezala, Nafarroako Gobernuak genero indarkeria prebenitzeko jarduerak antolatu ditu, Nafarroako Berdintasunerako Institutuaren bitartez. Zehazki, kanpainak lau jarduera ildo dauzka: informazioa, sentsibilizazioa, mobilizazioa eta partaidetza. Kanpainarako aurrekontua 23.000 eurokoa da.
Hori adierazi du Familia, Gazteria, Kirol eta Gizarte Gaietako kontseilariak, Maria Isabel Garcia Malok, gaur arratsaldean abian jarriko duten kanpainaren aurkezpenean. Helburu nagusia da, Garcia Maloren hitzetan, “herritarrei indarkeria matxistari ezetz esan behar diotela ulertaraztea, hori baita emakumeen oinarrizko giza eskubideak urratzen dituen indarkeria mota hori prebenitzeko neurri bat".
Aurreko urteetan ez bezala, aurten, Nafarroako Dendarien Federazioak, Itaroa eta Morea merkataritza guneek eta El Corte Ingelesek bat egin dute kanpainarekin. Hala, Nafarroan federatuta dauden 2.846 dendariei azaroaren 25ean establezimenduetan pegatina bat jartzeko gonbitea luzatu diete; pegatinaren lema hau da: “Establezimendu honek bat egin du indarkeria matxistaren kontrako kanpainarekin". 

Halaber, establezimendu bakoitzari 100 txartel bidaliko dizkiete, Nafarroan genero indarkeriaren arlorako dauden informazio eta arreta telefono zenbakiekin: 112 (larrialdiak), 012 (tokiko informazioa) eta 016 (tratu txarrak). 

Kanpaina Emakume eta Gizonen Aukera Berdintasunaren I Planaren barruan dago. Aurkezpen ekitaldian egon dira, kontseilariaz gain, Nafarroako Berdintasunerako Institutuko (NBI) zuzendaria, Sara Ibarrola Intxusta, eta kanpainan parte hartu duten erakundeetako ordezkariak: Nafarroako Dendarien Federazioko gerentea, Elizabet Azcarate Ezpeleta; Iruñako El Corte Ingleseko Marketinaren eta Kanpo Harremanen arduraduna, Roberto Sanz Sobechero; Itaroa merkataritza eta olgeta gunearen garapeneko gerentea, Francisco Panes Herce; eta Morea merkataritza guneko marketin arloko zuzendaria Carlos Esparza Catalan. 
Publizitate mezuen bitartez informatzea eta sentsibilizatzea
Aurten, NBIren kanpainarekin bat egin dute dendariek eta Itaroa eta Morea merkataritza guneek. Hala, Moreako sarrera nagusian panel bat jarriko dute, bisitariei gogorarazteko merkataritza guneak bat egin duela azaroaren 25eko kanpainarekin. Kanpainako jarduera nagusiak egun horretan egingo diren arren, dendariek nahi dutenean jarri eta kendu dezakete kartela. 
El Corte Inglesek ere lagunduko du mezua zabaltzen, eta jarduera bereziak ere egingo ditu: kanpaina orokorraren testuan iragarkiak jarriko dituzte, jende gehien ibiltzen den hiru solairuetan kanpainaren irudiak instalatuko dituzte, eta pegatinak jarriko dituzte igogailuetan. Horretarako, NBIk 3.250 pegatina egin ditu gaztelaniaz eta 2.100 euskaraz. Gainera, genero indarkeriaren biktimei informazioa eta arreta emateko txartelak banatuko dituzte, 300.000 gaztelaniaz eta 104.000 euskaraz. 
Kirolaren bitartez kontzientziatzea
Kanpainako bigarren jarduera da herritarrak kirola medio kontzientziatzea. Horretarako, azaroan eta abenduan, emakumezko eta gizonezko kirol talde batzuk indarkeria matxistaren kontrako kamisetak jantziko dituzte, hainbat lehiaketatan. Partidak hasi baino lehen, gainera, pankarta bat erakutsiko dute, "Indarkeria matxista gehiagorik ez" esloganduna, eta minutuko isilunea egingo dute. Kirol talde horiek dira futboleko Osasuna, Lagunak eta Xota; eskubaloiko San Antonio, Itxako eta Anaitasuna; saskibaloiko Iruña eta Obenasa; eta waterpoloko ohorezko mailakoak.
Tokiko erakundeek bat egin dute protestarekin
Kanpainako hirugarren jarduera Nafarroako Udal eta Kontzejuen Federazioarekin elkarlanean antolatu dute. Jardueraren helburua da herritarrei jakinaraztea genero indarkeriaren kontra daudela. 

Horretarako, tokiko erakundeek, emakumeekiko indarkeriaren kontrako udal bando bat zabalduko dute, azaroaren 25ean. Horrez gain, NBIk proposatu die Espainian 2009an eraildako emakumeengatik kanpai bana jotzea eta bilkura isilak egitea udaletxeen aurrean.
Herri partaidetza 
Azken jardueraren helburua da herritarrak animatzea mobilizatzera eta genero indarkeriaz daukaten ikuspegia azaltzera. Horretarako, azaroaren 25eko kontzentrazioetara eta indarkeria gaitzesteko adierazpenetara bertaratu besterik ez dute. Garcia Malok esan duenaren arabera, kontzentrazio eta adierazpen horien berri prentsan emango dute eta, gainera, Nafarroako Gobernuak manifestu instituzional bat egingo du, nazioarteko egun hori dela eta. Halaber, Nafarroako Gobernuak kontzentrazio isil bat egingo du azaroaren 25ean, eguerdiko 12.00etan, Vinculo plazan, Nafarroako Berdintasunerako Institutuaren egoitzaren (Lizarra kalea, 7) parean.
Iaz baino 54 salaketa gehiago
Garcia Malok emandako datuen arabera, aurten, 2009ko urriaren 31ra arte Foruzaingoak, Iruñako Udaltzaingoak, Guardia Zibilak eta Polizia Nazionalak tratu txarren 1.113 salaketa jaso dituzte, iaz denboraldi berean baino 54 gehiago. Horren harian, Nafarroan 419 babes agindu eman dituzte, Justiziako Gizarte Zerbitzuek egindako txostenaren arabera. 

